
O‘qitishning texnik vositalari har tomonlama qulay didaktik vositalar sifatida 

e’tirof etiladi. Chunki, o‘qitishning texnik vositalari yordamida turli didaktik vazifalarni 

hal qilish mumkin, ya’ni ko‘rgazmaligini oshirish, talabalarga har xil tafsilotlarni, 

o‘zgarishlarni ko‘rsatish mumkin; bilimlarni mustahkamlash; talabalar faoliyatini 

nazorat qilish va hokazolar. 

Turli - tuman o‘qitish vositalari orasida texnik vositalar alohida guruhni tashkil 

etadi. O‘qitishning texnik vositalari vazifalari  ta’limda ko‘rgazmalilikni amalga 

oshirish bilan cheklanib qolmaydi qator hollarda ular ma’lumotning mustaqil manbai, 

taьlimni individuallashtirish vositasi bo‘ladi. O‘qitishning texnik vositalari pedagogni 

ba’zi ikkinchi darajali vazifalaridan xolos etib, ayni paytda uning ta’lim jarayonini 

boshqarish va rahbarlik qilish vazifalarini oshiradi. Ta’lim jarayoniga kompyuterlar va 

o‘quv dasturlarning yetarli miqdordagi o‘quv dasturlarini kiritish ushbu vazifalarni 

to‘laroq amalga oshirishga yordam beradi [1]. 

Ta’lim vositalari xususiyatlariga ko‘ra quyidagi turlarga bo‘linadi: Bosma: a) 

matnli, b) tasvirli; Texnik: a) audiovizual; b) yordamchi (jihozli); Real: a) modelli, b) 

haqiqiy [14]. 

Shundan, ta’limning texnik vositalarining texnik turiga kiruvchi vositalar 

quyidagilarni tashkil etadi. Ular “audiovizual” hamda “yordamchi (jihozli)” 

vositalardir. Ta’limning texnik vositalarini quyidagicha tasniflash ham mavjud: Audio; 

Video; Audio-video [29].. 

Hozirgi davrda Internet tarmoqlari va elektron vositalar kommunikatsiya, 

masofadan o‘qitish vositalari keng ko‘lamda ta’lim tizimiga kirib kelmoqda va samarali 

tarzda ishlatilmoqda. Talabalarga fan mavzularini tushuntirishda foydalaniladigan 

o‘qitish vositalariga bir necha talablar qo‘yiladi. Ular quyidagilardan iborat: 

 pedagogik talablar; 

  didaktik va metodik talablar 

  o‘quv  nazariy talablar 

  texnik talablar [13]. 

Ushbu talablarga to‘xtalib o‘tamiz. Pedagogik talablar: 

• umumiy pedagogik talablar o‘qitish vositalarining o‘quv maqsadlari, o‘quv 

mazmuni, metodlari va o‘qitish shart-sharoitlari birligidan kelib chiqadi. Bunda o‘quv 

rejasining maqsadli bog‘liqligini e’tiborga olish zarur; 

• o‘qitish vositalarining o‘rgatilayotgan dars mazmuniga mos kelishi, masalan 

ko‘rgazmali tushuntirishda ta’lim vositasining bilim va ko‘nikmalarni egallashda 

foydasi borligi yoki  o‘qitish vositalarini o‘qitishda natijaga erishish uchun xizmat 

qilishga asoslanganligi. 

Didaktik va metodik talablar: 

• Kasbiy tayyorgarlik yoki mashg‘ulotlar jarayonida ta’lim vositalari metodik 

ta’minotni samarali qo‘llab - quvvatlashi kerak; 

• o‘rganilayotgan o‘quv materialini qanday qilib uzatilishi (aniq ma’lumotlarga 

tayangan holda) va ta’lim vositalari qanday qo‘llanilishi. 

O‘quv - nazariy talablar: 

• idrok etish jarayoni qonuniyatlariga suyangan holda ta’lim vositalariga o‘quv – 

nazariy talablarni qo‘yish mumkin; 

• vositalar aniq psixologik mezonlar asosida o‘quv- nazariy talablarga javob 

berishi kerak. Masalan, oddiydan murakkabga yoki asosiy fikrni bir joyga jamlashga. 

Texnik  talablar: 

• ta’lim vositalariga qo‘yiladigan texnik talablar kelsak, bunda ta’lim vositalari va 

texnikaning mosligi, texnikalarning foydalanishda ishonchliligi (foydalanish 

ishonchliligi); 

• o‘quv materiali mazmuniga texnik shart-sharoitlarning javob berishi, masalan, 

xizmat ko‘rsatish va ishlatishda texnik xavfsizlik talablariga javob berishi va boshqalar. 

Umumiy holda o‘qitish vositalari majmuasi quyidagi pedagogik talablarga javob 

berishi kerak [14]: 

1. Har bitta o‘quv mavzusi, o‘quv elementlari uchun didaktik o‘qitish vositalari 

ishlab chiqilishi va aniqlanishi kerak. Bunda asosiy e’tiborni fanlar dasturlaridagi 

mazmunning qanchalik yakunlangan qismlariga e’tibor berishi kerak. 

2. O‘qitish vositalari ta’lim maqsadi va mazmunining umumiyligidan kelib 

chiqqan holda talabalarda zaruriy bo‘lgan bilim, ko‘nikma va malakalarini 

shakllantirishga xizmat qilishi zarur. Har bitta mavzu bo‘yicha o‘qitish vositalari o‘quv-

tarbiyaviy jarayonga xizmat qilish va yuqori darajadagi pedagogik samaradorlikni 

ta’minlashi zarur. 

3. O‘qitish vositalari majmuasiga kiradigan barcha vositalar o‘quv dasturi, darslik 

mazmuni va didaktik tamoyillarga mos kelishi zarur. 

Demak, o‘qitishning texnik vositalari talabalarda o‘qishga va axborotlarni 

o‘zlashtirishga, mehnat qilish, kuzatuvchanlik ham qiziquvchanlikni o‘stirishga xizmat 

qilishi kerak. 

